
1.
NAAM
VRIENDE VAN PORTUGAL SENDING. Die amptelike afkorting hiervan is VPS.

2.
SAMESTELLING
VRIENDE VAN PORTUGAL SENDING is ‘n beweging wat saamgestel is uit alle vrywillige medewerkers en ook verteenwoordigers van ondersteunende NGK-gemeentes wat hulle daarvoor beywer om NGK-sendingwerkers in Portugal te ontplooi. Die dagbestuur van die Sinodale Diensraad vir Getuienis (SDG) se Taakspan vir Wêreldsending van die NG Kerk Noordelike Sinode is ampshalwe ook lid van die beweging.

3.
HOOFDOEL VAN DIE BEWEGING
VRIENDE VAN PORTUGAL SENDING help om alle moontlike ondersteuning vanuit NGK-gemeentes landwyd vir sendingwerk in Portugal te ontgin en te koördineer, sodat geskikte NGK-sendingwerkers gehelp kan word om in Portugal te gaan sendingwerk doen - in samewerking met die Igreja Reformada  Evangelica.

4.
STRATEGIESE FUNKSIES
Om sy hoofdoel te bereik, onderneem VRIENDE VAN PORTUGAL SENDING die volgende:

*1. Werk deur aangewese verteenwoordigers saam in die projekspanne van stuurgemeentes van NGK-sendingwerkers om uitsending na Portugal moontlik te maak en bedieninge vol te hou.

*2. Stig landwyd in gemeentes plaaslike groepe (takke) van VRIENDE VAN PORTUGAL SENDING wat hulle in sulke gemeentes beywer vir alle moontlike ondersteuning van die werk in Portugal.

*3. Organiseer via e-pos ‘n landwye netwerk van voorbidders wat deurlopend by God intree vir die personeel en bedieninge in Portugal.

*4. Versprei ‘n gereelde Portugal Sending Nuusbrief aan belangstellende ondersteuners van die NG Kerk se sendingwerk in Portugal.

*5. Ywer deurlopend vir die vind van nuwe finansiële borge vir sendingwerkers in Portugal.

*6. Reël minstens een maal per jaar ‘n geleentheid waarheen ondersteuners van Portugal Sending, asook sendingwerkers van Portugal wat op besoek in Suid-Afrika is, genooi word vir versterking van bande en koördinering van werksaamhede.

*7. Lewer, waar moontlik, hulp aan stuurgemeentes met reëlings vir tuisbesoeke van sendingwerkers uit Portugal aan meewerkende gemeentes in Suid-Afrika.

5.
VERGADERINGS
*1. VRIENDE VAN PORTUGAL SENDING vergader so dikwels as wat nodig mag wees, maar daar moet jaarliks ten minste een algemene vergadering tydens die eerste kwartaal plaasvind, waarby ‘n  bestuurskomiteeverkiesing plaasvind.

*2. Algemene vergaderings van VRIENDE VAN PORTUGAL SENDING word gehou op plekke sentraal vir die meerderheid borge en ondersteuners van Portugal Sending.

*3. Kennisgewing van algemene vergaderings geskied deur middel van die Portugal Sending Nuusbrief - en moet minstens 4 weke vóór die vergadering gepos word aan almal op die adreslys van Portugal Sending. Sakelyste kan by die vergadering beskikbaar gestel word, behalwe wanneer reglementswysigings bespreek sal word. Sulke voorgestelde reglementswysigings behoort saam met die kennisgewings vir die vergaderings versend te word.

*4. VRIENDE VAN PORTUGAL SENDING verkies jaarliks ‘n bestuurskomitee wat uit die volgende bestaan:

* ‘n Voorsitter

* ‘n Ondervoorsitter

* ‘n Sekretaris

* Nog ten minste twee kundige lede.

*5. Die bestuurskomitee van VRIENDE VAN PORTUGAL SENDING vergader na die eis van omstandighede en behartig die belange van VRIENDE VAN PORTUGAL SENDING - met verslag aan die volgende algemene vergadering.

*6. Die Taakspan vir Wêreldsending van die SDG van die Noordelike Sinode het ampshalwe sitting op die bestuurskomitee van VRIENDE VAN PORTUGAL SENDING en moet vroegtydig kennis gegee word van vergaderings van die bestuurskomitee, sowel as van algemene vergaderings.

6.
VERHOUDING MET DIE SDG 
*1. VRIENDE VAN PORTUGAL SENDING tree as ‘n diensorgaan onder toesig en gesag van die Sinodale Diensraad vir Getuienis (SDG) van die Noordelike Sinode van die NG Kerk op om die vermoëns van die SDG  aan te vul.

*2. Die dagbestuur van die SDG se Taakspan vir Wêreldsending het te alle tye reg tot deelname aan alle werksaamhede van VRIENDE VAN PORTUGAL SENDING.

7.
VERHOUDING MET STUURGEMEENTES
*1. Die bestuurskomitee van VRIENDE VAN PORTUGAL SENDING wys verteenwoordigers aan wat kan saamwerk met die projekspanne van stuurgemeentes wat NGK-sendingwerkers na Portugal wil stuur. 

[‘n Projekspan vir die uitsending van sendingwerkers op ‘n basis van geloofsending word saamgestel uit verteenwoordigers van die kerkraad van die stuurgemeente, die dagbestuur van die SDG se Taakspan vir Wêreldsending, verteenwoordigers van Vriende van Portugal Sending (wat verkieslik verteenwoordigers van beduidende borggemeentes moet insluit), en verteenwoordiging van die sendingkommissie van die sinode waarbinne die stuurgemeente resorteer. Die verteenwoordigers van die stuurgemeente vorm die kern en dagbestuur van die Projekspan.]
*2. Die bestuurskomitee sien toe dat die verteenwoordigers wat vir projekspanne aangewys word, sover moontlik verteenwoordigers van beduidende borggemeentes insluit.

8.
FONDSE
*1. Dit is een van VRIENDE VAN PORTUGAL SENDING se hoof-verantwoordelikhede om deurlopende werwingsaksies te onderneem ten einde voldoende finansies en borge vir sendingwerk in Portugal te vind. 

*2. VRIENDE VAN PORTUGAL SENDING hanteer nie self enige fondse nie, maar versprei debietordervorms aan potensiële borge en donateurs. Huidiglik administreer die kantoor van die Noordelike Sinode  alle inkomende fondse en debietorderaanvrae ten bate van die werk in Portugal onder toesig van die SDG.

*3. Aangesien dit die bedoeling is dat daar mettertyd verskeie NGK-sendingwerkers in Portugal sal gaan werk, sal die fondse, wat vir spesifieke sendingwerkers bestem is, so gou as doenlik deur hulle betrokke stuurgemeentes self ontvang en geadministreer moet word.

*4. Die onkoste verbonde aan die druk en verspreiding van die Portugal Sending Nuusbrief sal aanvanklik uit die Portugal Sending-rekening van die Noordelike Sinode  bestry word, maar mettertyd sal van indiwiduele sendingwerkers en hulle stuurgemeentes verwag word om by te dra tot die bestryding van hierdie onkoste.

9.
REGLEMENTSWYSIGINGS
*1. Die reglement kan gewysig word deur ‘n algemene vergadering van VRIENDE VAN PORTUGAL SENDING.

*2. Kennisgewing van voorgestelde wysigings moet minstens 4 weke vóór die betrokke vergadering skriftelik aan alle persone op die Portugal Sending-adreslys gepos word.

*3. Die reglement word gewysig wanneer twee derdes van die persone by die vergadering ten gunste daarvan stem.

10.
BEëINDIGING VAN LIDMAATSKAP
Wanneer iemand skriftelik versoek dat sy/haar naam en adres van die Portugal Sending-adreslys verwyder moet word, of wanneer dit blyk dat posstukke meer as een maal onafgelewer terugontvang word, word gereken dat só iemand nie langer ‘n aandeel in die werk van VRIENDE VAN PORTUGAL SENDING wil hê nie - en word hulle name van die lys (van lede) verwyder.

11.
ONTBINDING
VRIENDE VAN PORTUGAL SENDING word ontbind by wyse van ‘n besluit op ‘n algemene vergadering waarvan daar ordelik kennis gegee is. Dieselfde reëls wat by reglementswysiging geld, is van toepassing.

